                                                        БЕЛЕШКА
од заедничката средба на Националниот совет за евроинтеграции, Мешовитиот парламентарен комитет-Република  Македонија и Европска унија и Комисијата за европски прашања 

со г. Оли Рен, Комесар за проширување во ЕК,

остварена на 23 јули 2009 година 
во Собранието на Република Македонија


Во рамките на официјалната посета на Република Македонија на г. Оли Рен, Комесар за проширување во Европската комисија, на 23 јули 2009 година во Собранието на Република Македонија беше реализирана заедничка средба со членовите на Националниот совет за евроинтеграции, Мешовитиот парламентарен комитет-Република Македонија и Европска унија и Комисијата за европски прашања.
Во своето обраќање пред пратениците, Еврокомесарот за проширување г. Оли Рен го искажа своето задоволство од оваа заедничка средба, пред се' поради можноста да ги изнесе добрите вести за визната либерализација соопштени неодамна, што претставува голем чекор напред како за граѓаните на Република Македонија и на другите земји од Балканот, така и за Европската унија. Истакна уверување дека оваа препорака ќе биде усвоена од Советот на Европската унија. Посочи дека биометрискиот пасош и безвизниот режим значи дека нема повеќе да се создаваат редови пред амбасадите за визи, а ќе се овозможи непречена посета на европските градови, достапност на европските универзитети за студентите и непречено движење на претприемачите и бизнисмените. Во поширока смисла ова значи натамоша европеизација на целиот регион. 
Г. Рен истакна дека Националниот совет за евроинтеграции е добар пример како се гради национален консензус и каква треба да биде улогата и придонесот на граѓанското општество за напредокот на земјата. Искажа надеж дека во иднина ќе има повеќе активности организирани со невладиниот сектор и со граѓанското општество со нивните партнери од Европската унија. Интеграцијата значи зближување на самите граѓани, самото укинување на визите истовремено е и технички и политички предизвик и фактички значи проширување на Шенгенската област, која опфаќа 28 земји вклучувајќи ги Норвешка и Исланд. Оваа област е создадена за да се обезбедат највисоките стандарди за безбедност и сигурност придружено со слободно движење на луѓето. Истакна дека препораката за укинување на визниот режим доаѓа во време кога Европа се справува со економската криза и рецесија, во период кога Европската унија е ангажирана на тешка реформа на своите институции врз основа на Лисабонскиот договор и затоа верува дека ова ќе го сфатиме како важен сигнал и знак на европската солидарност и единство. Со други зборови, и покрај нејзините внатрешни предизвици, Европа подаде рака на Република Македонија и на другите земји од Западен Балкан и го одржа својот збор во однос на визната либерализација. Тоа е важен индикатор за капацитетите на Република Македонија, на Собранието, на Владата и на другите институции дека навистина можат да ги спроведат реформите. 

Г. Рен ја изрази својата импресионираност од конзистентниот и солиден напредок кој заеднички се постигна во овој тежок процес. Во однос на биометриските пасоши и управувањето со границите, истакна дека Република Македонија е лидер во регионот и ја пофали извонредната соработка на земјата со земјите-членки на Европската унија, кои обезбедија вредна експертиза и упати благодарност и до нив за овој заеднички резултат. 
Еврокомесарот Рен посочи дека Република Македонија има добра основа за справување со следните предизвици, при што истакна дека ја разбира нетрпеливоста за добивање на датум за преговори. Укажа дека препораката за почеток на пристапни преговори зависи од исполнувањето на одредени критериуми исто како во визната либерализација, само посеопфатни и покомплексни. Во однос на осумте дефинирани бенчмаркови од 2008, исполнет е условот за слободни и фер избори преку одржувањето на претседателските и локалните избори, а она што преостанува да се направи денес, споредено со претходните 6 или 12 месеци, е значително намален број на обврски. Преостануваат уште 2 месеца за да се исполнат овие критериуми, бидејќи Европската комисија ќе го изготви својот Извештај најдоцна до 15 септември , што значи ќе бидат земени предвид сите мерки преземени до овој датум. Верува дека и Собранието и Владата ќе работат напорно за да се завршат овие активности во следните два месеци. 
Г. Рен изрази надеж дека ќе има поконкретен напредок за следниве одредници:

· донесувањето на Законот за Собранието, кој е насочен кон јакнење на политичкиот дијалог, подобрувајќи го функционирањето на самото Собрание;
· во однос на борбата против корупцијата, треба да се донесе Законот за финансирање на политичките партии, на чија потреба од донесување укажа и ОБСЕ, бидејќи со овој закон треба да се подобри транспарентноста и да се пополнат правните празнини; 
· во однос на вработувањето и унапредувањето во државната администрација, тоа треба да се заснова на заслугите и ова е предуслов за градење на модерна администрација. За таа цел потребно е да се донесат измените на Законот за државните службеници, кои ги предложија европските експерти, а со цел да се надминат добропознатите проблеми;
· да се направат напори да се обезбеди почитување на суштината и духот на Охридскиот рамовен договор, односно вклучување на сите сектори во општеството, бидејќи членството во Европската унија не е изолирано прашање, туку се работи за еден процес кој влијае на домашната политика и особено врз секојдневниот живот на граѓаните. Целосен успех за пристапување кон Европската унија се заснова врз широк национален консензус - Владата, Парламентот, граѓанското општество, сите етнички заедници, сите мораат да бидат вклучени во интегрирањето на земјата во Европската унија. 
На крајот на своето обраќање г. Рен изрази надеж дека сите политички и општествени фактори ќе дадат полн придонес за остварување на одредниците, кои ќе доведат до европски стандарди, ќе ги унапредат граѓанските слободи и ќе го подигнат стандардот и квалитетот на живот, а тоа е основата врз која се гради Европската унија изминативе 50 години. 

Во делот резервиран за обраќања на пратениците до г. Рен, свое обраќање имаше пратеникот г. Александар Спасеновски, Ко-претседавач на Мешовитиот парламентарен комитет-Република Македонија и Европска унија. Во свое лично име и во името на членовите на овој Комитет го поздрави гостинот и истакна дека реализацијата на неговата посета на Република Македонија може да се окарактеризира како меѓник на односите на Република Македонија со Европската унија во овој период. Во однос на Унијата, за граѓаните на Република Македонија е важна потврдата дека и покрај промената на составот на главните институции на Европската унија - Парламентот и Комисијата, ќе  продолжи темпото на силната поддршка на процесот на интеграции на државите со европска перспектива каква што е Република Македонија. Во однос на нашата земја, посетата на г.Рен се остварува во период кога ги добивме гаранциите за остварување на првиот носечки евро приоритет - укинувањето на визниот режим. Г. Спасеновски изрази уверување дека оваа препорака ќе биде усвоена од Советот на Унијата, чии членови ги артикулираат ставовите на државите-членки на ЕУ и дека од почетокот на  идната година граѓаните на Република Македонија ќе патуваат без визи во ЕУ како што патуваа пред 20 години. 
Во однос на претстојниот Извештај на ЕК за напредокот на Република Македонија за 2009 година, г. Спасеновски истакна дека Република Македонија со право очекува валоризација на тригодишните напори за исполнување на својот дел од обврските преку добивање датум за преговори за членство во Унијата. 
На крајот, г. Спасеновски истакна дека европската интеграција на Република Македонија претставува врвен национален приоритет, која ги интегрира сите политички партии, сите граѓани на Македонија независно од нивната етничка припадност и изрази уверување дека оваа генерациска цел ќе биде што поскоро реализирана со натамошна помош и поддршка на европските партнери. 
Секретаријат на МПК- РМ и ЕУ
Скопје, 30.07.2009 г.

